U skladu sa  članom 40. Zakona o  cestovnom prijevozu na području Tuzlanskog kantona (“Službene novine TK“, broj: 15/11), Ministar trgovine, turizma i saobraćaja Tuzlanskog kantona donosi 

PRAVILNIK  

o uslovima koje moraju ispunjavati taksi stajališta
(Službene novine TK, broj 05/12)

Član 1.

(Opšte odredbe)

     
Ovim Pravilnikom propisuje se izgled i način obilježavanja taksi stajališta (u daljem tekstu stajalište) namijenjenih za parkiranje taksi vozila u cilju prijema putnika za prijevoz, a koja su dio javne površine. 

Član 2.

(Broj stajališnih mjesta)

     
Jedno stajalište može imati jedno ili više stajališnih mjesta, u zavisnosti od potreba rasporeda većeg broja taksi vozila na određenoj lokaciji. 

Član 3.

(Položaj stajališta)


Stajalište može biti locirano u jednosmjernoj ulici koja ima najmanje dvije saobraćajne trake, s tim da se određena površina jedne saobraćajne trake koristi kao stajalište. 


Ukoliko je stajalište locirano van saobraćajnice tada može biti postavljeno paralelno ili vertikalno u odnosu na saobraćajnicu i od iste je odvojeno isprekidanom trakom žute boje.

Član 4.

(Obilježavanje stajališta)

    
Stajalište mora biti uredno obilježeno propisanom horizontalnom i vertikalnom saobraćajnom signalizacijom. 

Dimenzije i način obilježavanja stajališta date su u prilogu 1. i 2. ovog Pravilnika i čine njegov sastavni dio.
Član 5.

(Vertikalna saobraćajna signalizacija)

 Znak vertikalne saobraćajne signalizacije kojim se obilježava stajalište (III-54), pravougaonog je oblika dimenzija 40 x 60 cm. Postavlja se na pocinčanoj cijevi Ø 6 cm na visini 225 cm. 

 Ukoliko je stajalište postavljeno podužno u odnosu na osu puta znak se postavlja ispred stajališta.

 Ako je stajalište postavljeno vertikalno na osu puta znak se postavlja  lijevo ili desno od stajališta.
Član 6.

(Izgled znaka)


Osnovna boja znaka je plava sa bijelim i crnim simbolom i natpisom kako je to naznačeno u prilogu 1. ovog Pravilnika i čini njegov sastavni dio.
Član 7.

(Horizontalna saobraćajna signalizacija)

  Horizontalna saobraćajna signalizacija kojom je obilježeno stajalište iscrtava se na asvaltnoj podlozi žutom svjetloodbojnom bojom. 

Traka kojom se na kolovozu obilježava stajalište širine je 10 cm.

 Način obilježavanja stajališta prikazan je u prilozima 1. 2. i 3. ovog Pravilnika i čine njegov sastavni dio.               
Član 8.

(Važenje ranije postavljene signalizacije) 

Vertikalna saobraćajna signalizacija koja je bila propisana ranije donesenim Pravilnikom i kojom su obilježena postojeća stajališta mora se zamjeniti novom siganalizacijom u skladu sa  članom 4. i 5.  ovog Pravilnika u roku od 5. godina od dana stupanja na snagu istog.

Član 9.

(Stupanje na snagu zakona)

     
Ovaj Pravilnik stupa na snagu danom donošenja i objavit će se u Službenim novinama Tuzlanskog kantona.

Tuzla, 10.04.2012. godina                                       Aziz Čačković,dipl.pravnik  

